
Чи1нъ бlгословeніz н0вагw д0ма

Пришeдшу їерeю въ д0мъ, є3г0же бlгослови1ти и4мать,
подобaетъ є3мY и3мёти съ соб0ю сщ7eнную въ сосyдэ
в0ду и3 кропи1льце, и3 є3лeй въ мaломъ сосyдэ: къ семyже
на к0йждо t четырeхъ стёнъ, да бyдетъ кrтъ напи1-
санъ: взeмъ же на себE є3пітрахи1ль, [ѓще х0щетъ и3
фелHнь,] начинaетъ:

Їерeй: Бlгословeнъ бGъ нaшъ:
Ли1къ: ЦRю2 нбcный: Чтeцъ: Трис™0е, и3 прHчаz по чи1ну.
Пріиди1те, поклони1мсz: три1жды. И# pал0мъ § (зри2

стр. 257).
По pалмё же пою1тъ тропaрь, глaсъ }:

Ћкоже закхeеву д0му твои1мъ, хrтE, вх0домъ сп7сe-
ніе бhсть, си1це и3 нhнэ вх0домъ сщ7eнныхъ служи1те-
лей твои1хъ, и3 съ ни1ми с™hхъ ѓгGлъ твои1хъ, ми1ръ
тв0й подaждь д0му семY, и3 млcтивнw бlгослови2 є3го2,
сп7сaz и3 просвэщaz всёхъ жи1ти хотsщихъ въ нeмъ.

Сyщей же трапeзэ ўбрyсомъ покрhтой, и3 кrтY на
нeй, и3 свэщaмъ горsщымъ, и3 водЁ сщ7eнной и3 є3лeю,
стaвъ їерeй къ вост0ку лицeмъ, и3 рeкшу діaкону:

ГDу пом0лимсz. И# кли1ру: ГDи, поми1луй.

Чтeтъ во ўслhшаніе всёхъ мlтву сію2:

ГDи ї}се хrтE, б9е нaшъ, и3зв0ливый под8 сёнь закхeа
мытарS вни1ти, и3 сп7сeніе томY и3 всемY д0му є3гw2

бhвый: сaмъ и3 нhнэ, здЁ жи1ти восхотёвшыz и3 нaми
недост0йными мwльбы2 тебЁ и3 молє1ніz приносsщыz,
t всsкагw ѕлA невреди1мы соблюди2, бlгословлsz и5хъ
и3 њбитaлище сіE, и3 ненавётенъ тёхъ жив0тъ вhну
сохранsй, и3з8oби1льнw вс‰ бlг†z тво‰ и5мъ твои1мъ
бlгословeніемъ на п0льзу подавazй. Ћкw подобaетъ
тебЁ всsкаz слaва, чeсть и3 поклонeніе, со безначaль-
нымъ твои1мъ nц7eмъ, и3 прес™hмъ и3 бlги1мъ и3 жи-
вотворsщимъ твои1мъ д¦омъ, нhнэ и3 при1снw и3 во
вёки вэкHвъ.

Ли1къ: Ґми1нь.
Сщ7eнникъ: Ми1ръ всBмъ.
Ли1къ: И# дyхови твоемY.
Діaконъ: Главы6 вaшz гDеви приклони1те.
Ли1къ: ТебЁ, гDи.

И# чтeтъ їерeй тaйнw мlтву сію2:

ВLко гDи б9е нaшъ, на выс0кихъ живhй и3 на
смирє1нныz призирazй, бlгослови1вый д0мъ лавa-

новъ при2 вх0дэ їaкwва и3 д0мъ пентефрjевъ прих0домъ
їHсифовымъ, бlгослови1вый д0мъ ґведдaринъ внесeні-
емъ ківHта, и3 во дни6 пришeствіz во пл0ти хrтA бGа
нaшегw, сп7сeніе д0му закхeову даровaвый: сaмъ бlго-
слови2 и3 д0мъ сeй, и3 въ нeмъ жи1ти хотsщихъ стрaхомъ
твои1мъ њгради2, и3 невреди1мыхъ t сопроти1вныхъ со-
храни2, и3 бlгословeніе твоE съ высоты2 жили1ща твоегw2

низпосли2 и5мъ, и3 бlгослови2 и3 ўмн0жи вс‰ бlг†z въ
д0мэ сeмъ.

Возглaсъ: Твоe бо є4сть, є4же ми1ловати и3 сп7сaти
ны2, б9е нaшъ, и3 тебЁ слaву возсылaемъ, nц7Y и3 сн7у и3
с™0му д¦у, нhнэ и3 при1снw и3 во вёки вэкHвъ.

Ли1къ: Ґми1нь.
Ѓбіе же посeмъ знaменавъ три1жды є3лeй, глаг0-

летъ:
Во и4мz nц7A и3 сн7а и3 с™aгw д¦а. Ґми1нь.

И# чтeтъ над8 ни1мъ мlтву сію2:

ГDи б9е нaшъ, при1зри нhнэ млcтивнw на мlтву
менє2 смирeннагw и3 недост0йнагw рабA твоегw2, и3

низпосли2 бlгодaть прес™aгw твоегw2 д¦а на є3лeй сeй,
и3 њс™и2 є3го2, ћкw да бyдетъ во њсщ7eніе мёсту семY и3
на нeмъ соoружeнну д0му, и3 на прогнaніе всsкіz со-
проти1вныz си1лы и3 сатани1нскихъ навётовъ: тh бо
є3си2 бlгословлszй и3 њсщ7azй всsчєскаz, хrтE б9е нaшъ,
и3 тебЁ слaву возсылaемъ, nц7Y и3 сн7у и3 с™0му д¦у,
нhнэ и3 при1снw и3 во вёки вэкHвъ.

Ли1къ: Ґми1нь.
По мlтвэ же взeмлетъ сщ7eнную в0ду и3 кропи1тъ

є4ю вс‰ стёны д0му џкрестъ и3 вс‰ клBти є3гw2, глаг0лz:
Во и4мz nц7A и3 сн7а и3 с™aгw д¦а, њкроплeніемъ во-

ды2 сеS сщ7eнныz, въ бёгство да претвори1тсz всE лукaвое
бэс0вское дёйство. Ґми1нь.

Њкропи1вше же вс‰, взeмъ є3лeй, помазyетъ и4мъ
стёны д0ма, и3дёже є4сть кrтъ напи1санъ, въ среди1нэ
є3гw2, нaчнетъ t вост0чныz стэны2 д0ма, посeмъ и3

зaпадную, и3 по си1хъ сёверную, въ конeцъ же ю4жную
стёну, над8 к0емждо глаг0лz:

Бlгословлsетсz д0мъ сeй помaзаніемъ с™aгw є3лeа
сегw2, во и4мz nц7A и3 сн7а и3 с™aгw дyха. Ґми1нь.

По совершeніи помaзаніz є3лeемъ, возжигaютъ свэ-
щы2 пред8 кjимждо кrтомъ, на к0ейждо стэнЁ.

Семy же бывaющу пэвцы2 пою1тъ
стіхjру сію2, глaсъ є7:

Бlгослови2, гDи, д0мъ сeй, и3 и3сп0лни є3го2 земнhхъ
твои1хъ бlгъ, и3 въ нeмъ бlгочcтнw жи1ти хотsщихъ t
всsкагw ѕлaгw њбстоsніz невреждeнныхъ сохрани2,
и3 всsкое и3з8oби1ліе нбcнагw и3 земнaгw твоегw2 бlго-
словeніz тBмъ дaруй, и3 ћкw щeдръ поми1луй, по вели1-
цэй твоeй млcти.

Скончaну же помaзанію, стaнетъ їерeй къ вост0ку,
и3 ѓще х0щетъ, м0жетъ и3 чести2 є3ђліе t луки2 [зачaло §д]:

Во врeмz џно, пріи1де ї}съ во їеріхHнъ. И# сE мyжъ
нарицaемый закхeй: и3 сeй бЁ стaрэй мытарє1мъ,

и3 т0й бЁ богaтъ. И# и3скaше ви1дэти ї}са, кт0 є3сть: и3
не можaше t нар0да, ћкw в0зрастомъ мaлъ бЁ. И#
предитeкъ возлёзе на ћгодичину, да ви1дитъ: ћкw
тудЁ хотsше минyти. И# ћкw пріи1де на мёсто, воз-
зрёвъ ї}съ, ви1дэвъ є3го2, и3 речE къ немY: закхeе, по-
тщaвсz слёзи, днeсь бо въ домY твоeмъ подобaетъ
ми2 бhти. И# потщaвсz слёзе, и3 пріsтъ є3го2 рaдуzсz.
И# ви1дэвше вси2 роптaху, глаг0люще, ћкw ко грёшну
мyжу вни1де витaти. Стaвъ же закхeй, речE ко гDу: сE
п0лъ и3мёніz моегw2, гDи, дaмъ ни1щымъ, и3 ѓще кого2

чи1мъ њби1дэхъ, возвращY четвери1цею. Речe же къ немY
ї}съ: ћкw днeсь сп7сeніе д0му семY бhсть: занE и3 сeй
сhнъ ґвраaмль є4сть. Пріи1де бо сн7ъ чlвёчь взыскaти и3
сп7сти2 поги1бшаго.

И# ѓбіе чтyтъ pал0мъ R:

Млcть и3 сyдъ воспою2 тебЁ, гDи: Пою2 и3 разумёю въ
пути2 непор0чнэ, когдA пріи1деши ко мнЁ; пре-

хождaхъ въ неѕл0біи сeрдца моегw2 посредЁ д0му мо-
егw2. Не предлагaхъ пред8 nчи1ма мои1ма вeщь законопре-
стyпную, творsщыz преступлeніе возненави1дэхъ. Не
прильпE мнЁ сeрдце стропти1во: ўклонsющагосz t
менє2 лукaваго не познaхъ. Њклеветaющаго тaй и4скрен-
нzго своего2, сего2 и3згонsхъ: г0рдымъ џкомъ и3 несh-
тымъ сeрдцемъ съ си1мъ не kдsхъ. Џчи мои2 на вBрныz
земли2, посаждaти | со мн0ю: ходsй по пути2 непор0ч-
ну, сeй ми2 служaше. Не живsше посредЁ д0му моегw2
творsй гордhню: глаг0лzй непрaвєднаz, не и3справлsше
пред8 nчи1ма мои1ма. Воyтріz и3збивaхъ вс‰ грBшныz
земли2, є4же потреби1ти t грaда гDнz вс‰ дёлающыz
беззак0ніе.

Їерeй же глаг0лz pал0мъ, кади1тъ вeсь д0мъ. По
сeмъ глаг0летъ є3ктенію2 сію2:

Поми1луй нaсъ, б9е, по вели1цэй млcти твоeй, м0-
лимъ ти сz, ўслhши и3 поми1луй.

Прилагaетъ и3 сі‰:
Е#щE м0лимсz њ є4же низпослaти вlгословeніе своE

на д0мъ сeй и3 на рабA своего2 [и3ли2: рабY свою2] и4м>къ,
и3 на всёхъ въ нeмъ бlгочcтнw жи1ти хотsщихъ, и3

послaти и5мъ ѓгGла своего2 млcтива, соблюдaюща и3 сохра-
нsюща и5хъ t всsкагw ѕлA, и3 наставлsюща къ дё-
ланію всёхъ добродётелей, и3 ко и3сполнeнію с™hхъ
хrт0выхъ зaповэдей, и3 њ є4же сохрани1ти и5хъ t
глaда, губи1тельства, трyса, пот0па, nгнS, мечA и3
нашeствіz и3ноплемє1нникъ, и3 всsкіz смертон0сныz
рaны и3 даровaти и5мъ здрaвіе, и3 долгодeнствіемъ њгра-
ди1ти и5хъ и3 во всeмъ ўгобзи1ти, рцeмъ вси2: гDи,
ўслhши и3 поми1луй.

Е#щE м0лимсz за всю2 брaтію и3 за вс‰ хrтіaны.
Возглaсъ: Ўслhши ны2 б9е, сп7си1телю нaшъ, ўповa-

ніе всёхъ концє1въ земли2:
Ли1къ: Ґми1нь.
И# твори1тъ nбhчный дневнhй tпyстъ: многолёт-

ствовавъ же д0му владhцэ, tх0дитъ во сво‰си, бlго-
дарS бGа.


